
Talba

MINUTI
Il-Minuti tal-Laqgħa Nru. 082 li saret nhar it-Tlieta, 12 ta’ Ottubru 2010, ġew konfermati.  

THE CHAIRMAN (Onor. Edwin Vassallo):  Nerġgħu nagħtu bidu għal session oħra ta’ laqgħat li għandhom jeħduna sal-vakanzi tal-Milied.  It-tliet rapporti li rridu nkunu ppreparati biex niddiskutu huma r-rapport li se nkunu qegħdin niddiskutu llum u li huwa intitolat “Rapport dwar l-irwol tal-familja u persuni b’diżabilità – Inħarsu aktar id-drittijiet u l-interessi tal-persuni b’diżabilità filwaqt li jingħata aktar sapport lill-family carers”.  Wara dan ir-rapport għandna dak fuq in-nanniet, fejn id-diskussjonijiet mal-għaqdiet u l-NGOs li jirrapreżentaw lill-anzjani fis-socjetà tagħna ġew magħluqa u wara nistgħu ngħaddu għat-tħejjija tar-rapport fuq il-vjolenza domestika.  Dawn huma t-tliet rapporti li għandhom jersqu quddiemna u jien se nkun qed naħdem sabiex inkunu nistgħu nħejjuhom mar-research analyst tagħna.  Hawnhekk irrid ngħid ukoll li r-research analyst uffiċjalment spiċċa mix-xogħol tiegħu ma’ dan il-parlament u mar fuq xogħol ieħor.  Madankollu għandu arranġament biex ikompli jgħinna ħalli jagħtina daqqa t’id fuq dawn it-tliet rapporti sakemm ikollna research analyst ġdid ma’ dan il-kumitat.  
KORRISPONDENZA

ONOR. EDWIN VASSALLO:  Inqiegħed fuq il-Mejda tal-Kumitat:

Korrispondenza mibgħuta mill-Bord tal-Pulizija datata 30 ta’ Settembru 2010 u indirizzata lill-President tal-Kumitat dwar l-Affarijiet Soċjali biex jiġi ppreżentat ir-Rapport Annwali tal-Bord tal-Pulizija.

F’din l-ittra qed jingħad hekk;

“Il-Bord tal-Pulizija lesta r-Rapport Annwali tas-sena li għaddiet skond id-dispożizzjonijiet tal-Artikolu 57 (1) tal-Att Nru XIII tal-2002 li jemenda l-Ordinanza dwar il-Pulizija ta’ Malta Kap 164, u għall-fini tal-istess Liġi jitlob ġentilment li jkollu appuntament miegħek biex jiġi ppreżentat l-imsemmi rapport.”,
Jekk intom tapprovaw din it-talba allura nkunu nistgħu nistiednu lill-membri tal-Bord tal-Pulizija biex jagħmlulna preżentazzjoni fuq ir-Rapport Annwali tagħhom.  Safejn naf jien dawn qatt ma stedinnihom hawnhekk.  
ONOR. MICHAEL GONZI:  X’ikun dan ir-rapport annwali?  
THE CHAIRMAN:  Dan huwa r-rapport annwali li jitħejja mill-Bord tal-Pulizija.  Fil-fatt hija l-prassi tagħhom, skont il-liġi, li jħejju dan ir-rapport.  U għalhekk qegħdin jitolbu li jiġu mistiedna f’dan il-Kumitat biex jippreżentaw ir-rapport tagħhom.  Jien ma nsib l-ebda oġġezzjoni biex dawn jiġu hawnhekk imma ovvjament irrid nikkonsulta magħkom.  Issa jew jibagħtulna r-rapport jew inkella jistgħu jiġu hawnhekk u nagħmlu session fejn jagħmtuna presentation tiegħu.  Dan ir-rapport fih investigazzjonijiet li jsiru fuq l-ilmenti li jgħaddu l-istess pulizija fuq il-ħidma tal-bord.  Jekk m’iniex sejjer żball huwa l-Maġistrat Silvio Meli li jmexxi l-Bord tal-Pulizija.  
ONOR. MICHAEL GONZI:  Sur President, nissuġġerixxi li naraw ir-rapport qabel u mbagħad nistednuhom wara.  Jekk dan għandu x’jaqsam mas-Social Affairs Committee ma nsib l-ebda oġġezzjoni biex nistednuhom.  
THE CHAIRMAN:  Mela nemenda l-proposta tiegħi u nilqa’ t-talba tal-Onor. Gonzi.  Jekk hawn qbil nitolbu lis-Segretarja tal-Kumitat sabiex tibagħtilhom u turihom b’din ix-xewqa tagħna u nitolbuhom kopja tar-rapport.  B’hekk wara li narawh inkunu nistgħu niddeċiedu jekk għandniex nistednuhom jew le biex ikunu jistgħu jagħmlulna l-presentation filwaqt li aħna nkunu ppreparati biex nistaqsuhom il-mistoqsijiet.  Din hija t-talba tal-Onor. Gonzi u ssekondata mill-Onor. Justyne Caruana.  
ONOR. MICHAEL GONZI:  Sur President, hawnhekk qed jingħad hekk; “u għall-fini tal-istess liġi jitlob ġentilment li jkollu appuntament miegħek biex jiġi ppreżentat l-imsemmi rapport.”
THE CHAIRMAN:  Dan ir-rapport huwa bħal dak li tħejji l-Kummissarju għat-Tfal.
ONOR. MICHAEL GONZI:  Il-liġi titlob li r-rapport jidher quddiem is-Social Affairs Committee jew li jiġi ppreżentat lill-Parlament?  
THE CHAIRMAN:  Li jiġi ppreżentat lilna.  
ONOR. JUSTYNE CARUANA:  Għaliex fis-snin ta’ qabel ma ġewx quddiemna mela?  Safejn naf jien din hija l-ewwel darba.  
ONOR. MICHAEL GONZI:  Kemm ilni fis-Social Affairs Committee qatt ma ġie ppreżentat lilna dan ir-rapport.  
THE CHAIRMAN:  Huma jippreżentawh u mbagħad sta għalina li ngħidulhom jekk għandhomx jiġu quddiemna jew le.  Safejn niftakar sakemm ilni jien Chairman ta’ dan il-kumitat qatt m’għednielhom biex jiġu.  Qabel donnu kienu jippreżentawh u daqshekk.  Jien se noqgħod fuq il-proposti tagħkom u allura nitolbuhom kopja tar-rapport li nqassmuh lill-membri ta’ dan il-Kumitat u mbagħad niddeċiedu wara jekk għandniex nistednuhom jew le.   Issa npoġġi wkoll fuq il-Mejda tal-Kamra;

Rapport mill-Gozo Age Concern dwar laqgħa li nżammet ma’ Dun Mario Cassar fis-7 ta’ Awwissu, 2010

Aħna konna tkellimna ma’ Dun Mario Cassar min-Nadur, Għawdex, li huwa saċerdot li qed imexxi lobby group favur il-kawża li f’Għawdex ikun hemm dar għall-anzjani.  Jien, flimkien mal-Onor. Justyne Caruana u mal-Onor. Frederick Azzopardi konna morna nkellmuh fid-dar tiegħu ġon-Nadur u f’idejja għandi kopja ta’ dan ir-rapport - li jista’ joħroġ bħala press release – li juri x’kienu l-kummenti tagħna.  Aħna konna wegħednieh li nagħmlu din l-istqarrija lill-istampa sabiex il-kawża tiegħu tiġi notifikata fuq livell nazzjonali.  Jien ma sibt l-ebda oġġezzjoni però se nitlob lis-Segretarja ta’ dan il-Kumitat.....  Naf li l-Onor. Justyne Caruana għandha xi korrezzjonijiet tekniċi x’tgħaddilna u mbagħad jekk ma jkunx hemm oġġezzjonijiet għal dawn il-korrezzjonijiet, dan ir-rapport jista’ jintbagħat lill-press.  
F’każ li wieħed ikun irid jistenna sa laqgħa oħra jew inkella jitlob li din niddiskutuha hawnhekk qabel nibagħtuha, jien inżomm lis-Segretarja milli tibgħat dan ir-rapport imma ma naħsibx li huwa l-każ.  Dan hu sempliċement rendikont ta’ dak li ntqal lilna u tal-kummenti li għaddejna aħna d-deputati li morna għal din il-laqgħa. 
“Rapport dwar ir-Rwol tal-Familja u Persuni b’Diżabilità – Inħarsu aktar id-Drittijiet u l-Interessi tal-Persuni b’Diżabilità filwaqt li jingħata aktar sapport lill-Family Carers.”

ONOR. EDWIN VASSALLO:  Se ngħaddi mill-ewwel biex naqra dan ir-rapport li għandna quddiemna llum li jitratta l-irwol tal-familja u persuni b’diżabilità - inħarsu aktar id-drittijiet u l-interessi tal-persuni b’diżabilità filwaqt li jingħata aktar sapport lill-family carers.  
ONOR. ANTHONY ZAMMIT:  Sur President, meta nsemmu persuna b’diżabilità irridu nżommu quddiem għajnejna li hemm żewġ tipi ta’ diżabilità għax hemm id-diżabilità fiżika u d-diżabilità mentali.  U naħseb li f’dan ir-rapport irridu nagħtu ad intendere li aktar qed nitkellmu fuq id-diżabilità fiżika milli fuq id-diżabilità mentali. 
ONOR. JUSTYNE CARUANA:  Dan ir-rapport ġie f’idejna issa u allura ma stajniex narawh qabel imma kif qed jgħid l-Onor. Zammit dan ir-rapport huwa aktar relatat ma’ limitazzjonijiet fiżiċi.  Issa ‘l quddiem nistgħu nagħmlu rapport ieħor fuq id-diżabilità mentali għax il-ħteġijiet ta’ dawn it-tnejn huma kompletament differenti minn xulxin.  
THE CHAIRMAN:  Nemmen li din hija osservazzjoni f’postha imma fl-istess ħin naħseb li l-istess introduzzjoni se tagħti ħjiel li aħna fl-aħħar mill-aħħar qegħdin nitkellmu fuq persuni b’diżabilità fiżika.  Jien se nitlobkom tipprovaw taraw x’hawn miktub jien u naqra biex jekk din l-osservazzjoni ma toħroġx daqshekk ċara fl-introduzzjoni ta’ dan ir-rapport, allura naraw kif nistgħu nemendaw biex nuru għal min qegħdin nirriferu.  Ejjew inħarsu immedjatament lejn it-titlu ta’ dan ir-rapport u nipproponu l-emendi li naħsbu li għandhom isiru.  Li rrid ngħid ukoll huwa li f’dan ir-rapport għandna mniżżel min huma l-għaqdiet li tkellimna magħhom u dawn kollha jindikaw li qed jitkellmu fuq persuni b’diżabilità fiżika.  M’iniex ċert rigward l-Għaqda Nazzjonali tal-Persuni b’Diżabilità peress li din tinkludi lil kulħadd.  L-istess l-Għaqda Nazzjonali Ġenituri ta’ Persuni b’Diżabilità li tinkludi wkoll lil dawk li għandhom tfal b’diżabilità mentali. 

Minħabba f’hekk ejjew noqogħdu attenti u nħallu din l-emenda tat-titlu għall-aħħar.  U għalkemm ma tkellimniex mal-NGOs li jirrappreżentaw lis-settur tal-mentally disabled persons, fl-istess ħin jista’ jkun li l-proposti li għandna quddiemna, peress li ħafna minnhom ġejjin mill-Għaqda Nazzjonali Ġenituri ta’ Persuni b’Diżabilità, dawn huma uniformi għal kull persuna b’diżabilità.  Imma jekk tridu li nemendaw it-titlu mill-ewwel nistgħu nagħmlu hekk ukoll.  Iddeċiedu intom.    
ONOR. JUSTYNE CARUANA:  Hemm problemi komuni bejniethom però biex ikun rapport fil-kontest tad-diżabilità irid ikun kemm tad-diżabilità fiżika kif ukoll tad-diżabilità mentali.   
ONOR. FREDERICK AZZOPARDI:  Sur President, naħseb li fl-introduzzjoni rridu nżidu paragrafu fejn nagħmlu riferenza li hawnhekk qed nitkellmu fuq id-diżabilità fiżika u li ‘l quddiem se jkun hemm rapport ieħor fuq id-diżabilità mentali.  
ONOR. MICHAEL GONZI:  Sur President, ma’ min konna tkellimna meta konna qegħdin nagħmlu dan ir-rapport?  
THE CHAIRMAN:  Għandek miktub fir-rapport.  
ONOR. JUSTYNE CARUANA:  Mal-KNPD u mal-Għaqda Nazzjonali Ġenituri ta’ Persuni b’Diżabilità.  Issa għaqdiet tal-persuni b’diżabilità għandna madwar 40 f’pajjiżna.  
THE CHAIRMAN:  Nixtieq infakkrek li konna ltqajna mal-Għaqda Nazzjonali Ġenituri ta’ Persuni b’Diżabilità u konna ltqajna wkoll mal-KNPD li fiha tiġbor numru ta’ NGOs li jirrappreżentaw lill-persuni b’diżabilità fiżika.  Ejjew nagħmlu l-emenda immedjatament u fil-każ nikkoreġuha fl-aħħar jekk ma togħġobniex.  L-ewwel emenda li nipproponi hija għat-titlu “Rappport dwar ir-rwol tal-familja u persuni b’diżabilità fiżika” jiġifieri hemmhekk qegħdin indaħħlu l-kelma fiżika u mbagħad “inħarsu aktar id-drittijiet u l-interessi tal-persuni b’diżabilità filwaqt li jingħata aktar sapport lill-family carers.”  Xtaqt ngħid li meta kont qiegħed niddiskuti mar-Research Analyst Ian Bajada waqt li konna qegħdin nippreparaw dan ir-rapport jiena xtaqt li fedelment kemm jista’ jkun, dan il-Kumitat iressaq quddiem is-soċjetà u quddiem l-eżekuttiv tal-gvern il-proposti li tawna dawn in-nies, speċjalment l-Għaqda Nazzjonali Ġenituri ta’ Persuni b’Diżabilità.  Imma rrid inkun ċert - u għalhekk nitlob l-għajnuna tagħkom - li dan ir-rapport juri bl-aktar mod ċar li aħna qegħdin inressqu dawn il-proposti f’isem din l-għaqda.  Għalkemm se nagħmluhom tagħna dawn il-proposti, aħna qegħdin nissellfuhom mingħandhom għax dawn il-proposti kienu ressquhom huma oriġinarjament. Ovvjament dan qed ngħidu biex tifhmu l-ġist tar-rapport li għandna quddiemna.  Mela issa se nibda naqra minn paġna 4 fejn qed ngħidu hekk;  
“1. Introduzzjoni

Il-Kumitat dwar l-Affarijiet Soċjali għamel diversi laqgħat dwar ir-rwol tal-familja fis-soċjetà Maltija fil-konfront tal-persuni b’diżabililtà.”
Hemmhekk irridu nneħħu l-kelma “konfront” u minflokha niktbu l-kelma “kuntest”.  
“Il-Kumitat ġabar il-kummenti u r-rakkmandazzjonijiet tal-persuni li pparteċipaw f’dawn il-laqgħat biex ħareġ dan ir-rapport.  Dan ir-rapport jorbot ir-rwol tal-familja fis-soċjetà Maltija mal-persuni b’diżabilità fuq żewġ binari;”

Wara l-kliem “mal-persuni b’diżabilità” indaħħlu l-kelma “fiżika”.  
“1.  Familji fejn il-persuni b’diżabilità hija membru u l-membri l-oħra jagħtu s-sapport ewlieni lill-persuna b’diżabilità, jiġifieri dawk li jissejħu family carers.”
Ħalli naqra t-tieni waħda u intom ilħqu aħsbu fuq l-ewwel waħda.  Aħna nafu x’qegħdin infissru imma jekk issibu li nistgħu nemendawha aħjar biex tkun tinftiehem aktar, allura nemendawha.  
“2.  Familja fejn persuna jew persuni b’diżabilità huma kapijiet tal-familja.  
Realtà li għalkemm għadha fl-infanzja tagħha f’pajjiżna qiegħda tikber u dan huwa konformi mal-artiklu 23 tal-Konvenzjoni tal-Ġnus Magħquda dwar id-Drittijiet tal-Persuni b’Diżabilità.  
Għalhekk dan ir-rapport jagħmel rakkmandazzjonijiet sabiex jiġu mħarsa d-drittijiet u l-interessi tal-persuni b’diżabilità filwaqt li jissaħħaħ is-sapport lill-family carers.”  

Mela issa ħalli nerġa’ naqra l-ewwel punt;  
“1.  Familji fejn il-persuna b’diżabilità hija membru u l-membri l-oħra jagħtu s-sapport ewlieni lill-persuna b’diżabilità, jiġifieri dawk li jissejħu family carers.”

ONOR. JUSTYNE CARUANA:  Jien din ma ddoqqlix u allura ħsibt li nagħmluha hekk; 
“Familja li għandha membru tagħha b’diżabilità fiżika u l-membri l-oħra jagħtu s-sapport ewlieni lil din il-persuna b’diżabilità, jiġifieri dawn il-membri għall-fini ta’ dan ir-rapport jissejħu family carers.”  
ONOR. FREDERICK AZZOPARDI:  “u fejn il-membri l-oħra jagħtu s-sapport ewlieni tagħhom....”
ONOR. JUSTYNE CARUANA:  Għax jistgħu ma jagħtux sapport.  

THE CHAIRMAN:  Aħna qegħdin nemendaw din is-sentenza biex min se jaqra dan ir-rapport jifhem li l-kelma “family carers” tfisser il-membri tal-familja li għandhom persuna b’diżabilità. 
ONOR. JUSTYNE CARUANA:  F’dan il-każ trid telimina l-preambolu għax qed tgħid żewġ binarji.  L-ewwel binarju huwa li għandek familja li għandha persuna b’diżabilità u mbagħad għandek il-bqija tal-familja jew uħud mill-membri tal-familja li qegħdin jagħtu dan is-sapport u dawn il-membri jissejħu “family carers”.  Dan huwa l-ġist hawnhekk.  
THE CHAIRMAN:  Il-ġist huwa li qegħdin nagħtu definizzjoni ta’ x’inhi “family carer”.  
ONOR. JUSTYNE CARUANA:  Il-wording irid jinbidel minn kif inhu, jiġifieri fil-kontest ta’ familja għandek membru b’diżabilità u mbagħad għandek uħud mill-membri ta’ dik il-familja li qed jagħtu s-sapport tagħhom lil din il-persuna.  U dawn jissejħu family carers.  
THE CHAIRMAN:  Mela ħalli nħallu l-ġist kif ġie miktub oriġinarjament imma nikkoreġuh.  U din se tiġi tinqara hekk;  
“Familja li għandha membru tagħha b’diżabilità fiżika, u l-membri l-oħra li jagħtu s-sapport ewlieni lil din il-persuna b’diżabilità huma dawk li jissejħu family carers.”  
ONOR. FREDERICK AZZOPARDI:  Sur President, nistgħu ngħidu “familja li għandha membru tagħha persuna b’diżabilità u l-membri l-oħra jagħtu s-sapport ewlieni lill-persuna b’diżabilità.  Hawn qed nirreferu għall-family carers.”. 
THE CHAIRMAN:  M’għandix oġġezzjoni.  Tafu għaliex qegħdin ngħidu hekk?  Ejja mmorru lura għat-titlu ta’ dan ir-rapport.  Fit-titlu qegħdin ngħidu hekk; “Inħarsu aktar id-drittijiet u l-interessi tal-persuni b’diżabilità filwaqt li jingħata aktar sapport lill-family carers.”  Mela min se jaqra dan it-titlu ta’ dan ir-rapport se jkun jaf min huma dawn il-family carers.  Fil-fatt dawn mhumiex xi nies li jiġu mibgħuta mill-gvern sabiex jgħinu lill-persuni b’diżabilità imma huma membri tal-familja ta’ dawk il-persuni b’diżabilità.  
ONOR. ANTHONY ZAMMIT:  Huma l-membri l-oħra tal-familja li qegħdin jieħdu ħsieb lill-persuna li għandha diżabilità fiżika.  
THE CHAIRMAN:  Mela rridu nbiddlu kollox u nibdew bil-family carers.  “Family carers huma l-membri tal-familja li qegħdin jagħtu s-sapport ewlieni lil wieħed mill-membri tal-familja tagħhom li huwa b’diżabilità fiżika.”.  Taqblu? 
ONOR. FREDERICK AZZOPARDI:  Sur Presient, nissuġġerixxi li nagħmluha hekk:  “Hawn qegħdin nirreferu għall-membri tal-familja li jagħtu s-sapport tagħhom, dawk li huma hekk imsejħa family carers”.  

ONOR. JUSTYNE CARUANA:  Inti qed tgħid li r-rapport jorbot l-irwol tal-familja fis-soċjetà Maltija mal-persuna b’diżabilità fuq żewġ binarji, jiġifieri inti qed tgħid x’inhu dak il-binarju.  
THE CHAIRMAN:  Meta wieħed jaqra x’inhuma l-proposti jara li dawn qegħdin nagħmluhom biex ngħinu kemm lill-membri tal-familja li qegħdin isostnu lill-persuna b’diżabilità kif ukoll biex ngħinu lill-persuna b’diżabilità li hi stess iżżewġet u qed trabbi familja.  Hawnhekk diġà qegħdin nitfgħu d-direzzjoni lil min se jkun qed jaqra dan ir-rapport li s-suġġerimenti li qegħdin nagħmlu huma l-ewwel lejn il-persuna b’diżabilità imma apparti minn hekk għandek ukoll lill-persuni li qegħdin jgħinuhom.  U dawn huma l-family carers.  
Imbagħad fit-tieni punt qegħdin ngħidu li l-persuni b’diżabilità fiżika, li huma stess qegħdin jifformaw familja.  Dan qed ngħidu biex wieħed ikun jista’ jorjenta ruħu aħjar. 
ONOR. PETER MICALLEF:  Sur President, inti kkwalifikajt il-family carers bħala membri tal-familja, jiġifieri dawn qegħdin jeskludu z-zijiet jew in-nanniet?  Għax ġieli jkun hemm tfal b’diżabilità fiżika li jrabbuhom iz-zijiet. 
THE CHAIRMAN:  Ma rridux nagħtu definizzjoni daqshekk komplikata.  Aħna qegħdin ngħidu li huma membri tal-familja li jieħdu ħsieb lill-persuna b’diżabilità.  Meta mmorru għall-proposti se nifhmu iktar għal min qegħdin nirreferu imma jekk humiex iz-zijiet, in-nanniet, l-aħwa jew il-ġenituri mhux se nidħlu f’dik l-issue.  Aħna qed ngħidu li għandek persuna b’diżabilità u l-family carer hija dik il-membru tal-familja ta’ dik il-persuna li qiegħda tieħu ħsiebu.  Jista’ jkollok membri tal-familja li mhumiex jieħdu ħsieb lil dik il-persuna b’diżabilità u allura dawk mhumiex family carers.  
ONOR. JUSTYNE CARUANA:  Għalhekk qed ngħid li mhux il-membri l-oħra kollha imma huma dawk il-membri li jieħdu ħsieb dik il-persuna.  
ONOR. ANTHONY ZAMMIT:  Fil-fatt, kif qed jgħid l-Onor. Peter Micallef, jista’ jkollok iz-zijiet jew in-nanniet li qegħdin jieħdu ħsiebhom.  Jiġifieri għandek l-omm, il-missier u l-aħwa li mhumiex jagħtu kashom u mbagħad għandek iz-zijiet jew in-nanniet li jieħdu ħsiebhom huma.  Hemmhekk irridu noqogħdu attenti għax meta tiġi għal ċerti affarijiet li huma intitolati għalihom, jekk huma n-nanniet jew iz-zijiet li qed jieħdu ħsiebhom, peress li dawn mhumiex membri diretti tal-familja jista’ ikun li ma jkunux aġevolati.  Naħseb li hemmhekk irridu noqogħdu attenti.  
THE CHAIRMAN:  Aħna rridu kemm jista’ jkun nitkellmu f’isem dawk li ġew ikellmuna.  Naħseb li dmirna nagħmluh tajjeb jekk nitkellmu f’isimhom u ma niddejjaqx li minn meeting għal ieħor inkun nista’ niltaqa’ ma’ xi uffiċjali ta’ għaqdiet li diġa’ kellmuna biex nurihom il-korrezzjonijiet li qegħdin nagħmlu ħalli nkunu ċerti li finalment, meta nkunu qegħdin nikkoreġu, qegħdin nikkoreġu għas-sodisfazzjon tagħhom għax fl-aħħar mill-aħħar dak li qegħdin niktbu hawnhekk huwa proprju għas-sodisfazzjon tagħhom.  Jekk mhux qed jirnexxilna nifhmu xi ħaġa u nistgħu nikkoreġuha kif jixtiequ huma, jien inkun nista’ nerġa’ niġbed l-attenzjoni għall-emendi li jkunu aktar jaqblu magħhom dawn il-persuni.  Issa x’inhi l-aħħar verżjoni li se naqblu dwarha f’din l-ewwel sentenza?  
ONOR. JUSTYNE CARUANA:  Tista’ terġa’ taqra l-aħħar emenda li għamilna?  
IS-SINJ. ANNA COLEIRO (Segretarja tal-Kumitat):  “Family carers huma l-membri tal-familja li qegħdin jagħtu sapport lill-persuna b’diżabilità....”.
THE CHAIRMAN:  “...li hija membru tal-familja tagħhom.”  Se nitlob kjarifika mingħand l-Għaqda Nazzjonali Ġenituri ta’ Persuni b’Diżabilità ħalli nara jekk huwiex hekk li riedu jgħidu.  Għalkemm qegħdin nemendaw din mhijiex l-aħħar verżjoni.  
“2.  Familja fejn persuna jew persuni b’diżabilità huma l-kapijiet tal-familja…”
ONOR. JUSTYNE CARUANA:  Li tgħid “kapijiet tal-familja” illum hija obsolete.  
ONOR. ANTHONY ZAMMIT:  Imma rridu noqogħdu attenti għax il-kap tal-familja huwa l-missier.  

ONOR. JUSTYNE CARUANA:  Illum il-liġi nbidlet u l-irwol tal-kap tal-familja m’għadux vestit mill-missier biss.  Fil-fatt illum ngħidu il-ġenituri. 
THE CHAIRMAN:  Mela ngħidu hekk; “Familja fejn persuna jew persuni b’diżabilità qegħdin jiffurmaw dik il-familja.”.  
ONOR. JUSTYNE CARUANA:  Hawnhekk qed jiġi kwwotat artiklu 23 tal-Konvenzjoni tal-Ġnus Magħquda dwar id-Drittijiet tal-Persuni b’Diżabilità.  Issa għalkemm aħna firmatarji, Malta għadha ma rratifikatx u allura għalkemm il-Konvenzjoni qiegħda hemm u tagħti definizzjonijiet, din mhijiex ratifikata minn pajjiżna u allura ma nistgħux nirrikorru għaliha.  Ladarba mhijiex inkorporata fil-liġi domestika ma tistax tapplikaha.  Għas-saħħa tal-argument, jekk ikollok kawża u tikkwota minnha l-imħallef se jistaqsik x’inti tikkwota għax dik mhijiex parti mil-liġi tagħna!  Għalhekk irridu noqogħdu attenti.  Aħna għandna ħafna ratifikar ‘l hawn u ‘l hemm u mbagħad x’ħin tiġi għas-si u n-no ma tkunx tista’ tużahom.  
THE CHAIRMAN:  Mela nħassru dak il-kliem u naraw kif nistgħu nagħmlu proposta oħra.  
ONOR. JUSTYNE CARUANA:  Tista’ tagħmilha “fl-ispirtu tal-artiklu 23” minflok “in konformità”.  
THE CHAIRMAN:  Ħalli nemendaha kif qalitha l-Onor. Justyne Caruana;  “Realtà li għalkemm għadha fl-infanzja tagħha f’pajjiżna qiegħda tikber u dan huwa mal-ispirtu tal-artiklu 23 tal-Konvenzjoni tal-Ġnus Magħquda dwar id-Drittijiet tal-Persuni b’Diżabilità.”.  Tajjeb li niftakru li rridu noħorġu l-proposta tar-ratifika.  
“Għalhekk dan ir-rapport jagħmel rakkmandazzjonijiet sabiex jiġu mħarsa d-drittijiet u l-interessi tal-persuna b’diżabilità filwaqt li jissaħħaħ is-sapport lill-family carers.
F’dan ir-rapport qed jingħata wkoll messaġġ li hemm bżonn bidla fil-mentalità.  Jeħtieġ li s-soċjetà Maltija tifhem li l-bżonnijiet tal-persuna b’diżabilità huma l-istess bħal ta’ kulħadd.  Id-differenza hi li l-persuna b’diżabilità fiżika tgħaddi dawn il-bżonnijiet tal-ħajja ta’ kuljum b’mod differenti u b’mod iktar diffiċli.”
Jiena ngħid li l-kelma “tgħaddi” trid tinbidel.  

ONOR. JUSTYNE CARUANA:  It-tieni line mhux qiegħed idoqqli; “Jeħtieġ li s-soċjetà Maltija tifhem li l-bżonnijiet tal-persuna b’diżabilità huma l-istess bħal ta’ kulħadd.”  Hemmhekk mhux il-bżonnijiet huma l-istess imma d-drittijiet.  Bħalma kulħadd għandu d-dritt li jilħaq l-aspirazzjonijiet tiegħu, l-istess il-persuni b’diżabilità.  Għax il-bżonnijiet tagħhom – sfortunatament - huma differenti għax kieku mhux hekk m’għandniex bżonn li nagħmlu dan ir-rapport.  
THE CHAIRMAN:  Mela din se tiġi taqra hekk;  “Jeħtieġ li s-soċjetà Maltija tifhem li d-drittijiet tal-persuna b’diżabilità huma l-istess bħal ta’ kulħadd.”.   Jiġifieri hawnhekk qed inneħħu l-kelma “bżonnijiet” u minflokha qed nagħmlu l-kelma “drittijiet”.  
ONOR. JUSTYNE CARUANA:  Id-drittijiet tal-persuni b’diżabilità biex jgħixu b’dinjità u jilħqu l-aspirazzjonijiet kollha.  
THE CHAIRMAN:  “Jeħtieġ li s-soċjetà Maltija tifhem li d-drittijiet tal-persuna b’diżabilità huma l-istess bħal ta’ kulħadd.”.
ONOR. JUSTYNE CARUANA:  “Id-drittijiet tal-persuni b’diżabilità li jgħixu b’mod dinjituż u li jilħqu l-aspirazzjonijiet tagħhom huma l-istess bħal ta’ kulħadd”.  
THE CHAIRMAN:  Mela wara l-kelma “b’diżabilità” għandhom jidħlu l-kliem; “li jgħixu ħajja dinjituża u li jilħqu l-aspirazzjonijiet tagħhom huma l-istess bħal ta’ kulħadd.”  Imbagħad se nkomplu ngħidu hekk; “Id-differenza hi li l-persuna b’diżabilità fiżika tgħix dawn il-bżonnijiet tal-ħajja ta’ kuljum b’mod differenti u b’mod iktar diffiċli.”  
ONOR. JUSTYNE CARUANA:  M’hemmx il-bżonnijiet li tgħix il-ħajja ta’ kuljum…
THE CHAIRMAN:  Mela se tiġi tinqara hekk;  “Id-differenza hi li l-persuna b’diżabilità fiżika tgħix il-ħajja ta’ kuljum b’mod differenti u b’mod iktar diffiċli.”  
“Fil-laqgħat li saru mill-Kumitat dwar l-Affarijiet Soċjali pparteċipaw is-Sur Joe Camilleri, is-Sur Joseph Stafrace, is-Sur Alfred Bezzina u s-Sinjorina Tessa Anastasi li kollha ġejjin mill-Kummissjoni Nazzjonali Persuni b’Diżabilità kif ukoll mill-Għaqda Nazzjonali Ġenituri ta’ Persuni b’Diżabilità.”
Jien m niddejjaq xejn jekk insemmu l-ismijiet ta’ min kienu n-nies li ġew quddiemna jitkellmu f’isem l-Għaqda Nazzjonali Ġenituri ta’ Persuni b’Diżabilità biex accordingly ikollna l-istess ismijiet bħalma għandna tal-KNPD.  Jiġifieri hemmhekk irirdu ndaħħlu l-ismijiet tagħhom.   
“2.  Limitazzjonijiet li jesperjenzaw persuni b’diżabilità fiżika  

Fuq aspett ġenerali Joe Camilleri, Chairman tal-Kummissjoni Persuni b’Diżabilità, spjega lill-Kumitat f’wieħed mill-interventi tiegħu li l-limitazzjonijiet li jiffaċċjaw persuni b’diżabilità huma:  

· Fuq livell bioloġiku.  Fejn persuna b’diżabilità teħtieġ mezzi differenti sabiex taqdi l-bżonnijiet ta’ kuljum, tilħaq l-aspirazzjonijiet tagħha li huma l-istess bżonnijiet u l-aspirazzjonijiet ta’ kwalunkwe persuna.
· Fuq livell soċjali.  Jeżistu ostakli soċjali li…”
Indaħħlu l-kelma “fiżiku”?  Ħalli nerġa’ naqraha;  
“Fuq livell fiżiku.  Persuna b’diżabilità teħtieġ mezzi differenti sabiex taqdi l-bżonnijiet ta’ kuljum.”
“Fuq livell soċjali.  Jeżistu ostakli soċjali li jistgħu jikkawżaw żvantaġġi lill-persuna b’diżabilità.  In-nuqqas ta’ aċċess fiżiku, in-nuqqas ta’ aċċess għall-mezzi ta’ komunikazzjoni u informazzjoni, il-mod kif nitkellmu u kull forma ta’ diskriminazzjoni diretta jew indiretta huma fost l-akbar fatturi li jikkawżaw dawn l-ostakli soċjali.”
ONOR. JUSTYNE CARUANA:  Kieku jien dawn l-aħħar erba’ linji naqsamhom f’żewġ partijiet għax jekk qed nitkellmu fuq livell fiżiku nistgħu ndaħħlu n-nuqqas ta’ aċċess għall-mezzi eċċ u allura tiġi taħt l-ewwel waħda.  
THE CHAIRMAN:  Mela ħalli nkompli ma’ dak li qed tgħid l-Onor. Justyne Caruana u din se tiġi tinqara hekk;  
“Fuq livell fiżiku.  Persuna b’diżabilità teħtieġ mezzi differenti sabiex taqdi l-bżonnijiet ta’ kuljum, tilħaq l-aspirazzjonijiet tagħha…”
Dak huwa fuq livell fiżiku personali għax hawnhekk stess minflok immorru immedjatament fuq livell soċjali, immorru fuq livell ta’ ħteġijiet infrastrutturali għax jeżistu ostakli li mhumiex soċjali imma huma infrastrutturali li jistgħu jikkawżaw żvantaġġi lill-persuna b’diżabilità, fosthom nuqqas ta’ aċċess fiżiku.  
ONOR. JUSTYNE CARUANA:  Allura dik mhux fuq livell fiżiku?  Għalhekk qed ngħidlek li trid taqsamha għax fuq livell fiżiku għandek nuqqas ta’ aċċess fiżiku u mbagħad fuq livell soċjali għandek id-diskriminazzjoni u l-ostakli…
THE CHAIRMAN:  Ma nsibx oġġezzjoni.  Mela se ngħidu hekk;  
“Fuq livell fiżiku.  Persuna b’diżabilità teħtieġ mezzi differenti sabiex taqdi l-bżonnijiet ta’ kuljum, tilħaq l-aspirazzjonijiet tagħha li huma l-istess bżonnijiet u aspirazzjonijiet ta’ kwalunkwe persuna, fosthom in-nuqqas ta’ aċċess fiżiku…”
ONOR. ANTHONY ZAMMIT:  Naħseb li b’nuqqas ta’ aċċess fiżiku qisek qed tgħid the same thing over again.  
THE CHAIRMAN:  Irrid insemmih għax huwa wieħed mill-ikbar problemi fiżiċi li għandhom u allura rridu nisħqu fuqu.  
ONOR. JUSTYNE CARUANA:  Hawnhekk tista’ tgħid nuqqas ta’ aċċess fiżiku.  
THE CHAIRMAN:  Jew inkella;  “…li huma l-istess bżonnijiet u l-aspirazzjonijiet ta’ kwalunkwe persuna iżda l-iktar problema li jiffaċjaw l-persuni b’diżabilità hija n-nuqqas ta’ aċċess fiżiku.”
Nagħmlu enfasi li jistgħu jkunu l-bankini, eċċ.  

ONOR. JUSTYNE CARUANA:  “L-ikbar problema tkun in-nuqqas ta’ aċċess fiżiku”.  
THE CHAIRMAN:  Jew l-ikbar problema tkun għalihom in-nuqqas ta’ aċċess fiżiku.  
ONOR. JUSTYNE CARUANA:  Anke din fejn qed ngħidu “nuqqas ta’ aċċess għall-mezzi ta’ komunikazzjoni u informazzjoni…”
THE CHAIRMAN:  “...in-nuqqas ta’ aċċess fiżiku u n-nuqqas ta’ aċċess għall-mezzi ta’ komunikazzjoni u informazzjoni.”  
“Fuq livell soċjali.  Jeżistu ostakli soċjali li jistgħu jikkawżaw żvantaġġi lill-persuna b’diżabilità fiżika u dan huwa kkaġunat mill-mod ta’ kif nitkellmu u kull forma ta’ diskriminazzjoni diretta jew indiretta.”  
Jien naħseb li rridu nneħħu l-kelma “jistgħu” u tiġi “ostakli soċjali li qegħdin jikkawżaw...”.
ONOR. JUSTYNE CARUANA:  Mela biddilha ftit għax id-diskriminazzjoni hija importanti aktar mill-mod ta’ kif nitkellmu.  
THE CHAIRMAN:  Mela ngħidu hekk; “...ikkaġunat mill-mod ta’ kif nitkellmu u li toħloq diskriminazzjoni diretta u indiretta.”.
ONOR. JUSTYNE CARUANA:  Le.  “...ikkaġunata minn kull forma ta’ diskriminazzjoni diretta u indiretta...”.  
THE CHAIRMAN:  Ejjew inħalluha kif inhi; “....ikkaġunata mill-mod ta’ kif nitkellmu...” għax huwa bil-mod ta’ kif nitkellmu u naħsbu li qegħdin noħolqu diskriminazzjoni diretta.
ONOR. JUSTYNE CARUANA:  Id-diskriminazzjoni diretta u indiretta hija primarja għall-mod ta’ kif nitkellmu.  L-ewwel id-diskriminazzjoni diretta u indiretta li hija l-iktar importanti u mbagħad il-mod ta’ kif nitkellmu li huwa l-mezz ta’ kif issir id-diskriminazzjoni.  Imma l-ewwel trid tibda bl-iktar importanti.  
THE CHAIRMAN:  M’għandix oġġezzjoni.  Jien kont qed naħseb “...ikkaġunata mill-mod ta’ kif naħsbu u nitkellmu li twassal....” 
ONOR. JUSTYNE CARUANA:  U naġixxu.

THE CHAIRMAN:  Mela nħassru l-kliem “huma fost l-ikbar fatturi li jikkawżaw dawn l-ostakli soċjali” u tiġi tinqara hekk; “...ikkaġunata mill-mod ta’ kif naħsbu, nitkellmu u naġixxu li jifformaw diskriminazzjoni diretta u indiretta.”  
ONOR. JUSTYNE CARUANA:  Mhux as such is-sapport imma l-istrutturi li jipprovdu s-sapport.  Din mhijiex sapport biss imma hija kwestjoni ta’ edukazzjoni u kwestjoni ta’ servizzi.
THE CHAIRMAN:  Ħalli naqra l-paragrafu kollu u mbagħad nitkellmu fuqu wara:

“Il-Kumitat iħoss li s-sapport għandu jibqa’ jiġi aġġornat sabiex dawn il-limitazzjonijiet jiġu indirizzati kontinwament.  Il-Kumitat iltaqa’ mal-Għaqda Ġenituri Persuni b’Diżabilità fejn ġie spjegat li s-sapport jeħtieġ li jingħata kemm lill-persuna b’diżabilità kif ukoll lil dawk li qed joffru s-servizzi tagħhom sabiex il-limitazzjonijiet tal-persuna b’diżabilità jitnaqqas kemm jista’ jkun.  
Għalhekk wara li l-Kumitat sema’ u ddiskuta ma’ dawn l-għaqdiet, qed jiġi elenkat x’inhuma l-bżonnijiet u x’qed jiġi rrakmandat lill-eżekuttiv tal-gvern sabiex il-bżonnijiet tal-persuna b’diżabilità jkunu indirizzati skont ir-rakkmandazzjonijiet kif tressqu lill-Kumitat mill-istess għaqdiet li jirrappreżentaw l-interessi tal-persuni b’diżabilità.  
Għaldaqstant il-Kumitat Permanenti dwar l-Affarijiet Soċjali qed iressaq ‘il quddiem dawn ir-rakkmandazzjonijiet kif ġej;”   
ONOR. JUSTYNE CARUANA:  Mhux sapport biss imma għandek is-servizz u l-istruttura kollha għax inti mhux qed titkellem biss fuq is-sapport.
THE CHAIRMAN:  “Is-servizzi ta’ sapport u strutturi oħra għandhom jibqgħu jiġu aġġornati....”
ONOR. JUSTYNE CARUANA:  Jiena kieku nagħmilha hekk;  “Il-Kumitat iħoss li l-istruttura u s-servizzi mogħtija mill-entitajiet kollha responsabbli u kompetenti lill-persuna b’diżabilità fiżika....”. 
THE CHAIRMAN:  Is-servizzi ta’ sapport u l-istrutturi...
ONOR. JUSTYNE CARUANA:  L-ewwel trid tibda mill-istrutturi u mbagħad is-servizzi offruti mill-istruttura.  
THE CHAIRMAN:  Imma rridu ngħidu xi jfissru l-istrutturi.  
ONOR. JUSTYNE CARUANA:  ....li joperaw fil-qasam tad-diżabilità jew li huma kompetenti fil-qasam tad-diżabilità.  
THE CHAIRMAN:  Mela din se tiġi tinqara hekk; “Il-Kumitat iħoss li l-istrutturi li huma responsabbli mill-persuni b’diżabilità fiżika li joffru s-servizzi ta’ sapport għandhom jiġu aġġornati u msaħħa sabiex il-limitazzjonijiet tal-persuni b’diżabilità jiġu aġġornati u indirizzati kontinwament.”   
ONOR. JUSTYNE CARUANA:  Adegwatament.
ONOR. FREDERICK AZZOPARDI:  Dik naraha żejda għax qisek qiegħed tirrepeti. 
THE CHAIRMAN:  Qegħdin dejjem insaħħu l-attenzjoni li qegħdin nitfgħu fuq dawn il-persuni.  
ONOR. JUSTYNE CARUANA:  Apparti l-importanza li jkollok sapport kontinwu, hawnhekk l-ilment li qalulna bih hu li dan mhuwiex adegwat.   
THE CHAIRMAN:  “....jiġu indirizzati adegwatament u kontinwament”.   Il-bżonnijiet ta’ dawn in-nies tant huma kbar li tikteb x’tikteb bħala aġġettivi xejn ma jikkompara tajjeb mal-bżonnijiet li għandhom.  
ONOR. JUSTYNE CARUANA:  Jekk jibqa’ kollox fuq il-karta jkollok raġun tgħid hekk!  
THE CHAIRMAN:  Irridu nagħmlu ħilitna biex ma jibqax fuq il-karta.  Diġà qed isir ħafna imma jeħtieġ li jsir iktar.  Dik hija dejjem it-tellieqa mal-verità.   
“Il-Kumitat iħoss li l-istrutturi li huma responsabbli mill-persuna b’diżabilità fiżika li joffru s-servizzi ta’ sapport għandhom jibqgħu jiġu msaħħa u aġġornati sabiex il-limitazzjonijiet u l-ħteġijiet tal-persuna b’diżabilità fiżika jiġu indirizzati adegwatament u b’mod kontinwu.”
ONOR. PETER MICALLEF:  L-istrutturi għandhom jiġu aġġornati b’mod adegwat u s-servizzi.  Inti qed tgħid l-istrutturi li joffru s-servizzi.
THE CHAIRMAN:  Le.  L-istrutturi li huma responsabbli mis-servizzi ta’ sapport.... 
ONOR. PETER MICALLEF:  Is-servizz ukoll irid jiġi aġġornat għax qisek qed tgħid l-istrutturi li joffru s-servizzi.
THE CHAIRMAN:  Naqbel.  Jiena rrid li din tiġi miftiehma kif qed tgħidha inti.  
ONOR. PETER MICALLEF:  Għax qisek qed tgħid li l-istrutturi li joffru s-servizz għandhom jiġu aġġornati kontinwament imma anke s-servizz irid jiġi aġġornat għax dak huwa l-aktar importanti.  
ONOR. JUSTYNE CARUANA:  Inutli testendi l-istrutturi jekk ma jkollokx is-servizz.  
ONOR. PETER MICALLEF:  Imma donnu li kif qed jispjegawha qisu li l-istrutturi għandhom jiġu aġġornati filwaqt li mhux qed nispeċifikaw għas-servizz ukoll. 
THE CHAIRMAN:  Ħalli nerġa’ naqraha; 
“Il-Kumitat iħoss li l-istrutturi li huma responsabbli mill-persuna b’diżabilità fiżika u s-servizzi ta’ sapport li huma joffru jkunu aġġornati u msaħħa sabiex jilqgħu għal-limitazzjonijiet u l-ħteġijiet tal-persuna b’diżabilità fiżika fejn dawn għandhom jiġu indirizzati b’mod adegwat kontinwament.”  
Issa meta jkollna t-Tieni Qari tiegħu dan ir-rapport u naraw li hemm xi kelma żejda kunu nistgħu nbiddluha.  L-importanti għalissa li noħorġu l-ġist tal-ħsieb tagħna.  
“Il-Kumitat iltaqa’ ukoll mal-Għaqda Ġenituri Persuni b’Diżabilità fejn ġie spjegat li s-sapport jeħtieġ li jingħata kemm lill-persuna b’diżabilità kif ukoll lil dawk li joffru s-servizzi tagħhom sabiex il-limitazzjonijiet tal-persuna b’diżabilità jitnaqqas kemm jista’ jkun.”

Naħseb li hemmhekk għandna mmorru immedjatament għall-carers.  
“....mal-Għaqda Ġenituri Persuni b’Diżabilità fejn ġie spjegat li s-sapport jeħtieġ li jingħata kemm lill-persuna b’diżabilità kif ukoll lill-family carers tagħhom.”
Mela nħassru l-kliem “lil dawk li joffru s-servizzi tagħhom” u ndaħħlu l-kliem “family carers” u b’hekk tiġi tinqara hekk; “li jingħata kemm lill-persuna b’diżabilità kif ukoll lill-family carers tagħhom, sabiex il-limitazzjonijiet u l-ħteġijiet tal-persuna b’diżabilità fiżika jitnaqqas kemm jista’ jkun.”  Taqblu?  
ONOR. FREDERICK AZZOPARDI:  Din qed naraha li filli l-Għaqda Ġenituri Persuni b’Diżabilità qed tagħmel dan il-kummnet u mbagħad qisu li l-Kumitat.... Kieku jien nagħmilha li din ix-xewqa ġiet espressa minn din l-għaqda...  
ONOR. JUSTYNE CARUANA:  Hawn qed ngħidu li l-Għaqda Ġenituri Persuni b’Diżabilità spjegat lill-Kumitat.
THE CHAIRMAN:  Mela nħassru l-kliem “il-Kumitat iltaqa’ ukoll” u b’hekk tiġi tinqara hekk;  “L-Għaqda Ġenituri Persuni b’Diżabilità urew ix-xewqa tagħhom lill-Kumitat li s-sapport jeħtieġ li jingħata kemm lill-persuna b’diżabilità....”
“Għalhekk wara li l-Kumitat sema’ u ddiskuta ma’ dawn l-għaqdiet qed jiġi elenkat x’inhuma l-bżonnijiet u x’qed jiġi rrakkmandat lill-eżekuttiv tal-gvern u lis-soċjetà Maltija biex il-bżonnijiet tal-persuna b’diżabilità fiżika jiġu indirizzati b’iktar effettività.”.  
ONOR. JUSTYNE CARUANA:  Inti li trid tgħid huwa li dawn ġew għandna u aħna għan-nom tagħhom qegħdin inressqu dawn ir-rakkmandazzjonijiet.  Jien qiegħda nifhem li dawn ġew hawn biex imorru a step further, jiġifieri qiegħda nifhem li l-Kumitat sema’ u ddiskuta ma’ dawn l-għaqdiet u li allura qiegħed iressaq dawn ir-rakkmandazzjonijiet f’isimhom.  
THE CHAIRMAN:  “Għalhekk wara li l-Kumitat sema’ u ddiskuta ma’ dawn l-għaqdiet, il-Kumitat qed jelenka l-bżonnijiet u jressaq dawn ir-rakkmandazzjonijiet għan-nom tagħhom.  Għaldaqstant il-Kumitat Permanenti dwar l-Affarijiet Soċjali qed iressaq dawn ir-rakkmandazzjonijiet li ġejjin....”. 
Għal-lejla nistgħu nieqfu hawn.  Nitlob lis-segretarja tagħna sabiex tlestilna dawn l-emendi ħalli jkunu f’idejna meta nerġgħu niltaqgħu nhar l-Erbgħa.  
Naġġornaw għal għada fis-7.15 p.m. filwaqt li l-Onor. Michael Farrugia se jkun skużat għax għadu ma jiflaħx.  Nirringrazzjakom.  
Fit-8:30 p.m. il-Kumitat aġġorna għal data li 

għandha titħabbar iktar tard.

